Сыктывкарын Коми Республикаса Юралысь Вячеслав Гайзер сетіс выль пӧжарнӧй автомобильяслысь ключьяс

«2009-2014 вояс вылӧ Коми Республикаса пӧжарысь видзчысян служба сӧвмӧдан концепция» збыльмӧдӧм серти ньӧбӧма 10 специализируйтӧм техника республиканскӧй сьӧмкуд тшӧт весьтӧ. 2012 во помӧдз республикаса пӧжарнӧй автопаркӧ воасны содтӧд 10 машина. Ставнас 2009 восянь Коми Республикаса пӧжарысь видзчысян службалы сетісны 75 автоцистерна, кодъясӧс юклісны республикаса став районлы.

Машинаяс сетігӧн Коми Республикаса Юралысь Вячеслав Гайзер пасйис: «Пӧжарнӧй безопасносьтӧн могмӧдӧм — дінмуса Веськӧдлан котырлӧн уджын колана туйвизь. Тайӧ могъясыс бура збыльмасны сэк, кор часьтъяссӧ тырвыйӧ комплектуйтасны ӧнія оборудованиеӧн, мый сетас позянлун могмӧдны безопасносьтӧн медся ылын олан пунктъяс».

Кыдзи юӧртіс Пӧжарысь видзчысян службаӧн да гражданаӧс видзӧмӧн республиканскӧй веськӧдланінса начальник Игорь Терентьев, выль техникасӧ ньӧбӧма сьӧкыда воӧдчан местаяс тӧд вылын кутӧмӧн. Автомобильясыс  некытчӧ оз мытшасьны да цистернаясӧ тӧрӧ 6 да 8 тоннаӧдз. Ӧнія кадӧ республиканскӧй пӧжарнӧйяслӧн видзанінын, выль ньӧбӧм техника тӧд вылӧ босьтӧмӧн, - 154 автоцистерна.

Выль автомобильяс мӧдӧдасны Сыктыв, Кӧрткерӧс, Луздор, Княжпогост, Удора, Мылдін да Вуктыл районъясӧ. Ӧти автомобиль сетасны Сыктывкарса Сьӧдкыркӧтш посёлоклы.

